
ছাতিলে সমুখ ভাগ। চালক বিহীন,

অচল গভীৰ ঘিলা। পৰ্ব্বত প্ৰান্তত

লাখুটি বিহীন যেন, খোৰা তিনি প্ৰাণী।

বিপদ-নজনা লীলা, আৰু লগুৱাটি,

আতঙ্ক খুন্দাত হাঁয়, মুছকঁছ্ গই,

হল সংজ্ঞাহীন; তন্ত্ৰাৰ আবেশ পাচে।

অকলশৰীয়া, মাথোঁ কল্পনা ছঁয়াত,

প্ৰকৃতি বুকুত হাঁয়, বিভোল-জুৰণি

বঞ্চিলোঁ মুকলি কৰি উদাস পৰাণ।

ধীৰে ধীৰে নিশাকৰে, 'নামধৰ' শিৰে,

ৰাঙলী নিচান তুলি, পূব শিতানত,

জোনাক-জাননী দিলে আক্ৰমি আন্ধাৰ।

আঁতৰিল অন্ধকাৰ, ঘাটিল যুঁজত;

বিস্তাৰিলে নিজ প্ৰভা, জোনাকি জগত।

উদঙ্গালে প্ৰকৃতিৰ কাঁচলি বুকুৰ।

নিজম-সৌন্দৰ্য-প্ৰভা হল প্ৰতিভাত

উদং হিয়াত মোৰ। উদাস পৰাণ

পূৰ্ণ হল কি যে ভাবে, সৃষ্টি মহিমাৰ

কোটী গ্ৰহ, উপগ্ৰহ, নিশাকৰ স'তে,

পৰিল যেতিয়া, অহ, নীৰলা চকুত।

আৰু বা কতনা সৃষ্টি, নেদেখা ভাগত,

বিৰাজিছে আলাসত, ব্ৰক্ষাণ্ড বিয়াপি।

এজনা নিয়ন্তা তাৰ, চাওঁতা এজন,

একেজনা বিশ্বেশ্বৰ ৰক্ষক সবাৰ।

